
sþ. 410. Tillaga til þingsályktunar [224. mál]
um stuðning við blaðaútgáfu utan Reykjavíkur.

Flm.: Björn Jónsson, Bragi Sigurjónsson.

Alþingi ályktar að skora á ríkisstjórnina að hlutast til um, að útgáfa vikublaða
utan höfuðborgarinnar verði studd með eftirtöldum hætti:
1. Að ríkissjóður kaupi 300 eintök af þeim vikublöðum, sem út eru gefin utan

höfuðborgarinnar.
2. Að ríkið og ríkisstofnanir birti auglýsingar sínar í slíkum blöðum til jafns við

dagblöðin, að því leyti sem þær fjalla um efni, sem á erindi til íbúa byggðar-
laga utan höfuðborgarinnar.

3. Að Landssímanum verði gert að láta hverju framangreindra blaða i té afnot
af einum síma án endurgjalds.

Greinargerð.
Allt frá því er blaðaútgáfa hófst hér á landi hafa þau blöð, sem út hafa verið

gefin utan höfuðborgarinnar, gegnt mikilsverðu hlutverki í íslenzku þjóðlífi og ís-
lenzkum stjórnmálum og verið snar þáttur í menningarlífi og framfara sókn þjóðar-
innar. Væri því vissulega skarð fyrir skildi, ef svo færi, að þessi vettvangur ritaðs
orðs hyrfi úr sögunni, en á því eru allar horfur, sé ekki að gert. Með hinni gífur-
legu mannfjöldaaukningu á höfuðborgarsvæðinu, sem skapað hefur grundvöll að
útgáfu stórra dagblaða, og tilkomu útvarps og sjónvarps hafa vikublöðin mætt
harðri samkeppni, sem ein fyrir sig hefur gert þeim erfitt fyrir. En þar við hefur
bætzt óhagstæð verðlagsþróun varðandi allan kostnað við útgáfustarfsemi og ekki
síður hitt, að fjármálaafli stjórnmálaflokka er einbeitt að útgáfustarfsemi i mesta
fjölbýlinu. Enn hefur það komið til, að ýmisleg opinber fyrirgreiðsla hefur verið
tekin upp fyrir dagblaðaútgáfu, en engin fyrir útgáfu blaða úti um landsbyggðina,
og fer því fjarri, að barátta þeirra fyrir tilveru sinni sé lengur háð á grundvelli
jafnréttis. Má þar til nefna kaup rikisins á dagblöðum og beinar styrkveitingar á
fjárlögum, einokunaraðstöðu, sem þeim hefur verið fengin varðandi auglýsingar
stjórnvalda og ríkisstofnana, þóknun fyrir þjónustu við útvarp og sjónvarp, sér-
stakar greiðslur fyrir birtingu tilkynninga ráðuneyta o. fl., og nú síðast stórfellda
ríkisábyrgð fyrir miklu láni til kaupa á prenttækjum.

Öllum sanngjörnum mönnum má vera ljóst, hvert horfir fyrir hinum smáu og
félausu vikublöðum úti um land, er þau eru með öllu afskipt þeirri miklu fyrir-
greiðslu, sem höfuðstaðarblöðin fá nú í sinn hlut, og ekki síður, hve stórfelld og
óréttlát mismunun hér er á ferðum, enda er sannast mála, að ef ekki verður hér
breyting á, hljóta vikublöðin fljótlega að týna tölunni og síðan líða undir lok innan
tíðar, en flest þeirra eru þegar að þrotum komin fjárhagslega.

Flm. þessarar till. til þál. eru þeirrar skoðunar, að slík þróun til einskoráðs
forræðis fjölmiðla höfuðborgarinnar um almenna skoðanamyndun i landinu sé ekki
samrýmanleg þeim kröfum, sem gera beri til lýðræðislegrar aðstöðu manna, hvar
sem þeir eru i sveit settir, og flytja þVÍ hér tillögu um, að ríkisstjórnin hlutist til
um aðgerðir, sem rétta mundu nokkuð aðstöðu dreifbýlismanna til að koma skoð-
unum sínum á framfæri á þar til hæfum vettvangi. Er hér þó ekki lengra gengið
en svo, að eftir sem áður nytu dagblöðin mun meiri aðstoðar hins opinbera en
vikublöð dreifbýlisins. Hér er þvi um algerar lágmarksráðstafanir að ræða, sem þó
mundu vafalítið bæta verulega hag vikublaðanna og afnema að nokkru það misrétti,
sem þau nú eru beitt.


